
GOUVÈNÈ CUOMO ANONSE YON NOUVO PWOJÈ NAN ETA A POU ELIMINE SISTÈM ASIRANS SAN FOT 

DOKTÈ MÈTDAM KI NAN ETA A, EPI POU FÈMEN FO PRATIK MEDIKAL YO 

 

Nouvo Règleman Ap Pèmèt DFS Entèdi Doktè yo Pratike nan Sistèm Asirans San Fot la Si Yo Twonpe 

Sistèm nan  

 

San Lisans Doktè yo, Y ap Fòse Pratik Medikal ki Gen Fwod yo Fèmen 

 

Jodi a, Gouvènè Andrew M. Cuomo te anonse yon pwojè k ap gen egzekite toupatou nan eta a pou 

sispann doktè k ap fè mètdam yo, epi pou fèmen fo pratik medikal ki anvayi sistèm peman asirans san 

fot nan New York, epitou ki koute Nouyòkè yo anpil ak yon pakèt milyon dola nan depans pou asirans. 

 

Sou enstwiksyon Gouvènè a, Depatman Sèvis Finansye (DFS) pibliye yon nouvo règleman ki pral bay 

entèdiksyon pou doktè ki angaje nan pratik ki gen fwod ak manti nan sistèm asirans san fot la. Règleman an 

aplike yon lwa 2005 ki bay DFS pouvwa pou kontwole patisipasyon doktè yo nan sistèm asirans san fot la.  

 

Nan verifikasyon ak nan enfòmasyon yo jwenn nan lapolis ak nan konpayi asirans yo, DFS deja idantifye 

135 founisè swen medikal ki gen pratik faktirasyon ki montre gen enkyetid konsènan fwod nan sistèm 

asirans san fot la. Nan yon ankèt k ap fèt nan moman an, yo voye lèt ba tout 135 founisè swen sante yo 

pou mande yo enfòmasyon. Si yo pa bay repons pou lèt yo sa ka otomatikman lakòz founisè swen sante 

yo jwenn entèdiksyon nan sistèm asirans san fot la.  

 

Gouvènè Cuomo di konsa, “Eta a pa gen tolerans pou founisè swen sante oswa pou doktè k ap vòlè nan 

sistèm nan. Sa afekte tout Nouyòkè yo, paske nou tout peye konsekans yo avèk pi gwo prim asirans, 

epitou se rezon sa a ki fè Depatman Sèvis Finansye ap pran mezi sa a. Mwen bat bravo pou Sipè‐

Entandan Lawsky ak ekip ki nan DFS pou devouman yo pou mennen ankèt sa a, epi mwen pa ka tann 

pou trennen founisè swen sante sa yo nan lajistis.” 

 

Sipè‐Entandan Lawsky di konsa, “Olye yo pran swen moun ki viktim nan aksidan vwati, doktè ak lòt 

founisè swen sante sa yo ap fè mètdam, pou vòlè anpil ak yon pakèt milyon dola nan konpayi asirans yo 

chak ane. Pwojè ilegal yo a gen responsablite dirèk pou ogmantasyon prim asirans pou tout moun. Nou 

pral rele yo pou mande yo kont epi pou retire yo nan biznis san fot.”  

 

Yon ankèt DFS te fè montre prèv doktè ak lòt pratisyen k ap bay tretman ki pa nesesè pou moun ki 

viktim nan asirans vwati. Ankèt la montre tou doktè ki “lwe” nimewo ID fiskal yo ba pratik medikal 

mètdam ki soumèt fo bòdwo ba konpayi asirans yo. San doktè yo, pwojè ilegal la pa kapab fonksyone. 

 

Plan an gen de (2) pati:  

Piblikasyon yon nouvo règleman pou pèmèt DFS entèdi pou doktè ki angaje nan pratik ki gen 

fwod ak manti patisipe nan sistèm asirans san fot la. 

Voye lèt ba 135 founisè swen sante nou deja idantifye yo, ki gen pratik faktirasyon ki montre 

enkyetid konsènan posib fwod san fot, epitou mande yo enfòmasyon konsènan estrikti sosyete 

yo, demann peman, ak patisipasyon dirèk doktè yo nan pratik la. Founisè yo ap gen obligasyon 

pou ranpli ak retounen fòm DFS la nan 14 jou ki vini are dat yo resevwa avi a. Ajans lan ap itilize 

repons yo pou mennen ankèt sou pratik faktirasyon yo nan asirans san fot la, epitou pou 

detèmine si founisè yo se vrè pwopriyetè ak operatè biznis yo. Nenpòt founisè ki refize bay 

repons pou lèt DFS la ka jwenn entèdiksyon pou yo pa patisipe nan sistèm asirans san fot la. 

 

Règleman an endike DFS ap gen pou voye yon lis nenpòt founisè swen sante yo sispèk ki fè fwod nan 

sistèm asirans san fot la ba Depatman Sante (DOH) ak ba Depatman Edikasyon Eta (SED) pou yo fè 

evalyasyon. Answit, DFS ap fè odyans yo. Founisè yo jwenn ki vyole lalwa ap jwenn entèdiksyon pou 

patisipe nan sistèm peman san fot la. Nan ka ki apwopriye yo, DOH ak SED ka anile nenpòt lisans 

medikal, epitou aplikasyon lalwa ap deside si y ap mete akizasyon kriminèl sou founisè a. 

 

Epidemi abi kriminèl nan sistèm asirans vwati san fot nan New York lakòz gwo ogmantasyon nan prim 

asirans vwati pou konsomatè yo. Pou kounye a, New York gen katriyèm pi gwo tarif asirans vwati nan 

peyi a. Gen tarif egzajere sa yo sitou akòz anpil fwod k ap fèt nan sistèm asirans san fot New York.  

 

Lwa sou asirans san fot la te la pou diminye prim asirans yo, epi pou fè li pi fasil pou moun ki viktim nan 

aksidan yo resevwa tretman medikal, kèlkeswa kimoun ki antò. Anjeneral, konpayi asirans san fot yo 

peye founisè swen sante yo dirèkteman, paske yo panse yon doktè ki gen lisans te bay tretman, epi 

tretman an te nesesè.  

 

Pwokirè Distri Manhattan, Cyrus R. Vance, Jr. di konsa, “Biwo mwen te wè anpil fwod ak abi ki sòti nan 

pwogram asirans san fot eta nou, sa ki te lakòz vin gen tarif egzajere nan asirans vwati pou Nouyòkè yo. 

Pa egzanp, nou te trennen lajistis avèk siksè manm yon gwo rezo fo pratik medikal ki rele St. Nicholas 

Group, ki te vòlè anpil milyon dola nan reklamasyon ki gen fwod. Mwen di Gouvènè Cuomo mèsi pou 

travay l ap fè pou anpeche kriminèl yo pran avantaj nan pwogram asirans eta nou an. “ 

 

Senatè James L. Seward, Prezidan Komite Asirans Sena a, di konsa, “Mwen bat bravo pou Sipè‐Entandan 

Lawsky, epi mwen pare pou sipòte li nan batay l ap fè pou pran mezi sevè kont fwod nan asirans san fot 

la ak kriminèl k ap pran avantaj nan aktivite ilegal sa a. Aktivasyon zouti puisan sa a pou desètifye doktè 

ki twonpe sistèm nan te dwe fèt depi lontan. Mwen te sipòte refòm sa a nan ane 2005, epi mwen 

kontan poutèt Sipè‐Entandan an pran mezi pou aplike li—pou ede batay kont fwod epi pou mete tarif 

asirans yo sou kontwòl.” 

 

Manm Asanble Joseph D. Morelle, Prezidan Komite Asirans Asanble a, di konsa, “Chak ane, fwod nan 

asirans vwati koute Nouyòkè yo anpil milyon dola san rezon. Mwen bat bravo pou Gouvènè Cuomo ak 

Sipè‐Entandan Lawsky pou angajman yo pran pou mete yon pwen final nan fwod nan asirans vwati nan 

eta nou an, epi pou trennen founisè swen sante yo imoral yo nan lajistis.” 

